
МОНГОЛ УЛСЫН ИХ ХУРЛЫН ЕРӨНХИЙ НАРИЙН БИЧГИЙН ДАРГА, МОНГОЛ УЛСЫН ЕРӨНХИЙЛӨГЧИЙН ТАМГЫН ГАЗРЫН ДАРГА,          МОНГОЛ УЛСЫН САЙД, ЗАСГИЙН ГАЗРЫН ХЭРЭГ ЭРХЛЭХ                                             ГАЗРЫН ДАРГА, ТӨРИЙН ТУСГАЙ ХАМГААЛАЛТЫН ГАЗРЫН ДАРГЫН
 ХАМТАРСАН ТУШААЛ

2024 оны … дугаар	                      			                    Улаанбаатар
сарын …-ны өдөр				Дугаар …				         хот


Журам батлах тухай

	Монгол Улсын Төрийн ордны тухай хуулийн 7 дугаар зүйлийн 7.5 дахь хэсгийг үндэслэн ТУШААХ нь:

1.“Монгол Улсын Төрийн ордонд нэвтрэх тусгай журам”-ыг 1 дүгээр хавсралтаар, “Монгол Улсын Төрийн ордонд баримтлах дэг журам”-ыг 2 дугаар хавсралтаар тус тус баталсугай.

	2.Энэ тушаал гарсантай холбогдуулан “Журам батлах тухай” Монгол Улсын сайд, Засгийн газрын Хэрэг эрхлэх газрын дарга, Монгол Улсын Ерөнхийлөгчийн Тамгын газрын дарга, Улсын Их Хурлын Тамгын газрын Ерөнхий нарийн бичгийн дарга, Тагнуулын ерөнхий газрын даргын 2008 оны 09 дүгээр сарын 17-ны өдрийн 140, 3/720, 38, 466 дугаар хамтарсан тушаалаар баталсан “Монгол Улсын Төрийн ордны хамгаалалт, үйлчилгээний журам”-ын  3, 4, 8, 9 дүгээр бүлгийг тус тус хүчингүй болсонд тооцсугай. 



					Гарын үсэг

Монгол Улсын Их Хурлын Ерөнхий нарийн бичгийн 
дарга, Монгол Улсын Ерөнхийлөгчийн Тамгын 
газрын дарга, Монгол Улсын сайд, Засгийн газрын 
Хэрэг эрхлэх газрын дарга, Төрийн тусгай хамгаалалтын
газрын даргын 2024 оны … дугаар сарын …-ны өдрийн
… дугаар хамтарсан тушаалын 1 дүгээр хавсралт


МОНГОЛ УЛСЫН ТӨРИЙН ОРДОНД
НЭВТРЭХ ТУСГАЙ ЖУРАМ

Нэг.Нийтлэг үндэслэл

1.1.Монгол Улсын Төрийн ордны тухай хууль, Төрийн тусгай хамгаалалтын тухай хуульд заасны дагуу Монгол Улсын Төрийн ордон /цаашид “Төрийн ордон” гэх/ төрийн тусгай хамгаалалтад байх бөгөөд төрийн албан тушаалтан, иргэнийг Төрийн ордонд нэвтрүүлэхэд энэ журмыг баримтална. 

1.2.Төрийн ордны хамгаалалт хариуцсан нэгж /цаашид “Хамгаалалтын хэлтэс” гэх/ Төрийн ордон, түүний нутаг дэвсгэрт аюулгүй байдал, хамгаалалт, дотоод дэг журам сахиулах асуудлыг хариуцна.

1.3.Хамгаалалтын хэлтсийн ажилтан /цаашид “хамгаалалтын ажилтан” гэх/ энэ журмыг хэрэгжүүлэхдээ Монгол Улсын Төрийн ордны тухай хуульд заасан чиг үүргийг биелүүлэх бөгөөд хамгаалалтын хэлтсийн онцлог, төрийн тусгай хамгаалалтын алба хаагчийн ёс зүйн хэм хэмжээг сахиж, Төрийн ордонд нэвтрэх албан тушаалтан, иргэнтэй хүндэтгэлтэй, боловсон харьцах зарчмыг баримтална.

1.4.Энэ журамд дараах нэр томьёог доор дурдсан утгаар товчилж хэрэглэнэ:

		1.4.1.“Монгол Улсын Ерөнхийлөгч” гэснийг “Ерөнхийлөгч” гэж;
1.4.2.“Монгол Улсын Их Хурлын дарга” гэснийг “Улсын Их Хурлын дарга” гэж;

1.4.3.“Монгол Улсын Их Хурлын дэд дарга” гэснийг “Улсын Их Хурлын дэд дарга” гэж;

1.4.4.“Монгол Улсын Их Хурлын гишүүн” гэснийг “Улсын Их Хурлын гишүүн” гэж;

1.4.5.“Монгол Улсын Ерөнхий сайд” гэснийг “Ерөнхий сайд” гэж;
1.4.6.“Монгол Улсын Шадар сайд” гэснийг “Шадар сайд” гэж;
1.4.7.“Монгол Улсын Их Хурлын Ерөнхий нарийн бичгийн дарга” гэснийг “Ерөнхий нарийн бичгийн дарга” гэж;

1.4.8.“Монгол Улсын Их Хурлын Тамгын газар” гэснийг “Улсын Их Хурлын Тамгын газар” гэж;

1.4.9.“Монгол Улсын Ерөнхийлөгчийн Тамгын газар” гэснийг “Ерөнхийлөгчийн Тамгын газар” гэж;

1.4.10.“Монгол Улсын Ерөнхийлөгчийн Тамгын газрын дарга” гэснийг “Ерөнхийлөгчийн Тамгын газрын дарга” гэж;

1.4.11.“Монгол Улсын Засгийн газрын Хэрэг эрхлэх газар” гэснийг “Засгийн газрын Хэрэг эрхлэх газар” гэж;

1.4.12.“Төрийн ёслол хариуцсан нэгж” гэснийг “Төрийн ёслолын газар” гэж.

Хоёр.Төрийн ордонд нэвтрүүлэх

2.1.Ерөнхийлөгч, Ерөнхий сайд, Шадар сайд, Засгийн газрын Хэрэг эрхлэх газрын дарга Төрийн ордны зүүн урд хаалгаар, Улсын Их Хурлын дарга, дэд дарга баруун урд хаалгаар тус тус нэвтрэх бөгөөд шаардлагатай тохиолдолд аль ч хаалгаар нэвтэрнэ.

2.2.Улсын Их Хурлын гишүүн, Засгийн газрын гишүүн Төрийн ордны баруун хойд, зүүн хойд хаалгаар нэвтэрнэ.

2.3.Төрийн ордонд байрладаг төрийн байгууллагын ажилтан Төрийн ордны баруун хойд, зүүн хойд хаалгаар ажлын үнэмлэхээр нэвтэрнэ.

2.4.Төрийн ордонд байрладаг төрийн байгууллагын ажилтан ажлын өдөр 23.00 цагаас хойш ажиллах бол тухайн өдрийн ажлын цагт багтаан, нийтээр тэмдэглэх баярын өдөр болон долоо хоногийн амралтын өдөр ажиллах бол өмнөх өдрийн ажлын цагт багтаан холбогдох байгууллагаас тухайн ажилтны нэрийг Хамгаалалтын хэлтэст бичгээр хүргүүлнэ. 

2.5.Албан ажлын зайлшгүй шаардлага гарсан тохиолдолд энэ журмын 2.4-т заасан нэрсийн жагсаалтад байхгүй ажилтныг Хамгаалалтын хэлтсийн зөвшөөрлөөр шалган нэвтрүүлж болно.

2.6.Монгол Улсын Үндсэн хуулийн цэцийн дарга, гишүүн, Монгол Улсын дээд шүүхийн Ерөнхий шүүгч, шүүгч, аймаг, нийслэлийн иргэдийн Төлөөлөгчдийн Хурлын дарга, аймаг, нийслэлийн Засаг дарга зэрэг төрийн өндөр албан тушаалтан, тэдгээртэй адилтгах албан тушаалтан Төрийн ордны баруун хойд, зүүн хойд хаалгаар Төрийн ордонд нэвтрэх үнэмлэхээр нэвтэрнэ.

2.7.Улсын Их Хурлын гишүүн, Засгийн газрын гишүүн, бусад төрийн өндөр албан тушаалтан шаардлагатай тохиолдолд Төрийн ордны урд талын гол хаалгаар нэвтэрч болно.

2.8.Улсын Их Хурлын гишүүн, Засгийн газрын гишүүн болон эрх бүхий бусад албан тушаалтантай уулзах гадаад улсаас Монгол Улсад суугаа Элчин сайд, гадаад улсын зочин, төлөөлөгч, иргэнийг Төрийн ёслолын газраас Хамгаалалтын хэлтэст урьдчилан бичгээр ирүүлсэн нэрсийн дагуу Төрийн ордны хойд талын гол хаалгаар шалган нэвтрүүлнэ.  

2.9.Төрийн ёслолын газар, Улсын Их Хурлын Тамгын газрын гадаад харилцааны асуудал хариуцсан нэгж, гадаад харилцааны асуудал эрхэлсэн төрийн захиргааны төв байгууллагын төрийн дипломат ёслол хариуцсан нэгжээр дамжуулан уулзалтаа товлож, нэрсийг нь Хамгаалалтын хэлтэст урьдчилан бичгээр мэдэгдээгүй гадаад улсын зочин, төлөөлөгч, иргэнийг Төрийн ордонд нэвтрүүлэхгүй. 

2.10.Төрийн ордонд нэвтрэх үнэмлэхтэй албан тушаалтан, иргэнийг Төрийн ордны баруун хойд, зүүн хойд хаалгаар шалган нэвтрүүлнэ. 

2.11.Монгол Улсын Их Хурлын Байнгын, дэд, түр хорооны болон нэгдсэн хуралдаан, Улсын Их Хурлын даргын дэргэдэх Зөвлөлийн  хурал, Монгол Улсын Засгийн газрын  хуралдаанд оролцох албан  тушаалтныг  Улсын Их Хурлын Тамгын газар, Засгийн газрын Хэрэг эрхлэх газрын холбогдох нэгжээс,  Улсын Их Хурал дахь нам, эвслийн бүлгийн хуралдаанд оролцох албан тушаалтныг тухайн нам, эвслийн бүлгийн ажлын албанаас тус тус Хамгаалалтын хэлтэст урьдчилан бичгээр ирүүлсэн нэрсийн дагуу Төрийн ордонд шалган нэвтрүүлнэ. 

2.12.Энэ журмын 2.11-д зааснаас бусад Төрийн ордонд зохион байгуулах хурал, арга хэмжээнд оролцогчийг тухайн хурал, арга хэмжээг зохион байгуулж байгаа нэгж, албан тушаалтнаас  Хамгаалалтын хэлтэст урьдчилан бичгээр ирүүлсэн мэдээлэл, нэрсийн дагуу Төрийн ордонд шалган нэвтрүүлнэ.

2.13.Улсын Их Хурал, Байнгын, дэд, түр хороо болон Засгийн газраас байгуулсан ажлын хэсэг, ажлын дэд хэсгийн гишүүдийг Улсын Их Хурлын Тамгын газар, Засгийн газрын Хэрэг эрхлэх газрын холбогдох нэгжээс Хамгаалалтын хэлтэст урьдчилан бичгээр ирүүлсэн нэрсийн дагуу Төрийн ордонд шалган нэвтрүүлнэ.    

2.14.Гүйцэтгэх ажлын онцлогоос хамааран ажлын 30-аас дээш өдрийн хугацаагаар ажиллах албан тушаалтан, иргэнд холбогдох байгууллагын удирдлагаас ирүүлсэн хүсэлтийн дагуу Хамгаалалтын хэлтэс Төрийн ордонд нэвтрэх түр үнэмлэхийг 6 сар хүртэлх хугацаагаар олгоно. 

2.15.Дараах албан тушаалтан албан болон хувийн хэргээр өөртэй нь уулзах албан тушаалтан, иргэний нэрийг албаны утсаар, эсхүл цахим хэлбэрээр урьдчилан Хамгаалалтын хэлтэст өгч Төрийн ордонд нэвтрүүлэх эрхтэй:

		2.15.1.Ерөнхийлөгч, Улсын Их Хурлын дарга, Ерөнхий сайд, Шадар сайдын зөвлөх, туслах;

		2.15.2.Улсын Их Хурлын гишүүний зөвлөх, туслах; 
		2.15.3.Улсын Их Хурлын Тамгын газрын зөвлөх, түүнээс дээш албан тушаалтан;

		2.15.4.Ерөнхийлөгчийн Тамгын газрын ахлах референт,  түүнээс дээш албан тушаалтан;

		2.15.5.Засгийн газрын Хэрэг эрхлэх газрын ахлах референт, түүнээс дээш албан тушаалтан.

		2.15.6.Үндэсний аюулгүй байдлын зөвлөлийн ажлын албаны дарга.

2.16.Энэ журмын 2.15-д заасан нэр өгөх эрх бүхий албан тушаалтан түүнтэй уулзах албан тушаалтан, иргэний эцэг /эх/-ийн нэр, өөрийн нэр, регистрийн, эсхүл иргэний бүртгэлийн дугаарыг Хамгаалалтын хэлтэст урьдчилан мэдэгдэх бөгөөд Хамгааллатын хэлтэс иргэний холбогдох мэдээлийг бүртгэж, 08:30-12:30, 13:30-17:30 цагийн хооронд нэг цагийн хугацаатай нэвтрэх зөвшөөрөл олгоно. 

2.17.Энэ журмын 2.15-д заасан Төрийн ордонд нэвтрэх албан тушаалтныг ажлын үнэмлэх, иргэнийг иргэний үнэмлэх, эсхүл цахим үнэмлэх /e-mongolia/-ийг үндэслэн шалган Төрийн ордны баруун хойд, зүүн хойд хаалгаар нэвтрүүлнэ.

2.18.“Төрийн ёслол, хүндэтгэлийн өргөө” цогцолборын төв хаалгаар төрийн дээд шагнал, цол хүртэх, эсхүл төрийн ёслол хүндэтгэлийн танхимд зохион байгуулагдах арга хэмжээнд оролцох иргэдийг холбогдох байгууллагаас Хамгаалалтын хэлтэст урьдчилан бичгээр мэдэгдэж ирүүлсэн нэрс /регистрийн, эсхүл иргэний бүртгэлийн дугаарын мэдээлэл/-ийн дагуу шалган нэвтрүүлнэ. 

2.19.Төрийн ёслол, хүндэтгэлийн арга хэмжээний бэлтгэл ажлыг хангах үед Төрийн ёслолын газар, Улсын Их Хурлын Тамгын газрын гадаад харилцааны асуудал хариуцсан нэгжийн холбогдох албан хаагч, Төр, засгийн үйлчилгээг эрхлэх газрын үйлчилгээний ажилтнуудыг тухайн арга хэмжээ болох танхимд нэвтрүүлэх бөгөөд уг бэлтгэл ажлыг тухайн арга хэмжээ эхлэхээс 20-оос илүүгүй минутын өмнө дуусгасан байна. 

2.20.Төрийн ордны хэвийн үйл ажиллагааг хангах, үзлэг шалгалт, засвар, үйлчилгээ хийх үед Төр, засгийн үйлчилгээг эрхлэх газрын холбогдох ажилтан болон инженер, техникийн мэргэжлийн ажилтан Хамгаалалтын хэлтэст урьдчилан мэдэгдсэний үндсэн дээр Төрийн ордны баруун хойд, зүүн хойд, хойд талын голын хаалгаар нэвтэрч болно. 

2.21.Төрийн ордонд гарсан гэнэтийн эвдрэл, гэмтлийн үед тухайн нөхцөл, байдлыг арилгах зорилгоор холбогдох ажилтан урьдчилан зөвшөөрөл авалгүйгээр Төрийн ордонд шууд нэвтэрч болох бөгөөд түүнд Хамгаалалтын хэлтэс байнгын хяналт тавьж ажиллана.

2.22.Төрийн ордонд байрладаг төрийн байгууллагын ахмад ажилтныг Төрийн ордонд зохион байгуулагдах арга хэмжээнд оролцуулах тохиолдолд холбогдох байгууллагаас олгосон ахмад ажилтны үнэмлэхийг шалган нэвтрүүлэх бөгөөд бусад үед энэ журмын 2.15-д заасан нэр өгөх эрх бүхий албан тушаалтнаас Хамгаалалтын хэлтэст урьдчилан мэдэгдэж өгсөн нэрсийн дагуу шалган нэвтрүүлнэ. 

2.23.Нийтээр тэмдэглэх баярын болон тэмдэглэлт өдрүүдийн тухай хуулийн 4.1.6-д заасан Хүүхдийн баяр 6 дугаар сарын 01-ний өдөр болон бусад өдөрт хүүхдийг Төрийн ордонтой танилцуулж болон Төрийн ордонд зохион байгуулагдах арга хэмжээнд нэгдсэн байдлаар оролцуулж болно. 

2.24.Төрийн ордонд байрладаг төрийн байгууллагын ажилтнууд өөрийн хүүхдийг ажлын цагаар албан өрөө, тасалгаандаа түр хугацаанд байлгаж болох бөгөөд хүүхдийн аюулгүй байдал болон Төрийн ордонд баримтлах дэг журмыг тухайн ажилтан хариуцна.

2.25.Хамгаалалтын хэлтэс гадаад улсын дээд, өндөр хэмжээний зочны айлчлал болон төрийн ёслол, хүндэтгэлийн арга хэмжээ зохион байгуулагдаж байгаа үед иргэнийг Төрийн ордонд нэвтрүүлэхгүй бөгөөд энэ журмын 2.15-д заасан нэр өгөх эрх бүхий албан тушаалтнаас Төрийн ордонд нэвтрэх иргэн, албан тушаалтны нэрийг авахгүй.
Гурав.Төрийн ордонд нэвтрэгчийг шалгах

3.1.Монгол Улсын Төрийн ордны тухай хуулийн 8 дугаар зүйлийн 8.1 дэх хэсэгт заасны дагуу Ерөнхийлөгч, Улсын Их Хурлын дарга, Ерөнхий сайдаас бусад хүн /цаашид “Төрийн ордонд нэвтрэгч” гэх/ Төрийн ордонд нэвтрэхдээ шалгуулна.

3.2.Төрийн ордонд нэвтрэгч хамгаалалтын ажилтанд ажлын үнэмлэх, Төрийн ордонд нэвтрэх үнэмлэх, иргэний үнэмлэх, цахим үнэмлэх /e-mongolia/-ийн аль тохирохыг шалгуулан, металл илрүүлэгч хаалгаар орж, рентген машинаар гар тээш болон бусад эд зүйлээ шалгуулна. 

3.3.Гадаад улсын төрийн өндөр албан тушаалтан, дипломат статустай зочин, төлөөлөгчийг Хамгаалалтын хэлтсээс явуулах биеийн үзлэгээс чөлөөлж болно.

3.4.Энэ журмын 3.2-т заасан шалгах техникт сэжигтэй дүрсний, эсхүл дуут дохионы мэдээлэл илэрвэл хамгаалалтын ажилтан нарийвчилсан үзлэгийг тусгай хэрэгслээр биед болон гар тээш, эд зүйлд хийж, ноцтой зөрчил илэрсэн тохиолдолд түр саатуулж, Төрийн тусгай хамгаалалтын газрын шуурхай жижүүрт мэдэгдэнэ.

3.5.Энэ журмын 2.15, 2.16-д зааснаар нэр өгсний дагуу олгосон нэвтрэх зөвшөөрлөөр Төрийн ордонд нэвтрэгч нь Хамгаалалтын хэлтсээс олгосон энгэрийн зүүлтийг зүүх бөгөөд гарахдаа буцааж хүлээлгэн өгөх үүрэгтэй.

3.6.Энэ журмын 3.5-д заасан асуудлыг тухайн иргэн, албан тушаалтны нэрийг өгч, уулзсан албан тушаалтан хариуцна.

3.7.Төрийн ордонд байрладаг төрийн байгууллагын ажилтан ажилдаа ирэх, явах болон ажлын бус цагаар Төрийн ордонд нэвтрэх үедээ энгийн байдлаар хувцаслаж болох бөгөөд ажлын байрандаа Монгол Улсын Төрийн ордны тухай хуулийн 10 дугаар зүйлийн 10.7 дахь хэсэгт заасны дагуу албаны байдлаар хувцаслана.

3.8.Хурал, албан ёсны уулзалт, арга хэмжээнд оролцохоор Төрийн ордонд нэвтрэгч Монгол Улсын Төрийн ордны тухай хуулийн 10 дугаар зүйлийн 10.7 дахь хэсэгт заасны дагуу албаны байдлаар хувцасласан байна. 

3.9.Энэ журмын 3.8-д зааснаас бусад тохиолдол буюу Монгол Улсын Их Хурлын үйл ажиллагаа болон Төрийн ордонтой танилцах, энэ журмын 2.15-д заасан эрх бүхий албан тушаалтантай уулзахаар Төрийн ордонд нэвтрэгч энгийн байдлаар хувцасласан байж болно.

3.10.Төрийн ордонд нуруу, цээж ил гарсан, эсхүл гэрэлтдэг нимгэн хувцастай нэвтрэхийг хориглоно.
	
3.11.Төрийн ордонд байрладаг төрийн байгууллага ажлаас чөлөөлөгдсөн, халагдсан ажилтны ажлын үнэмлэхийг хураан авч, нэрийг нь тухай бүр Хамгаалалтын хэлтэст албан бичгээр хүргүүлнэ.

3.12.Төрийн ордонд нэвтрэгч нь  хамгаалалтын ажилтны тавьсан хууль ёсны шаардлагыг биелүүлж, Монгол Улсын Төрийн ордны тухай хууль болон холбогдох бусад хууль тогтоомжийг дагаж мөрдөнө.

3.13.Төрийн ордонд эд зүйл, техник хэрэгслийг нэвтрүүлэхэд Төрийн ордонд байрладаг холбогдох төрийн байгууллагын албан бичиг болон Хамгаалалтын хэлтсийн зөвшөөрлийг үндэслэнэ.

3.14.Төрийн ордны баруун хойд болон зүүн хойд талын аркийн төмөр хаалгаар Төрийн тусгай хамгаалалтын газар, Төрийн ёслолын газрын бэлгийн фонд, Улсын Их Хурлын хэвлэх хэсэг, Төр, засгийн үйлчилгээг эрхлэх газар, түүний гэрээт зоогийн газар, гэрээний үндсэн дээр худалдаа, үйлчилгээ явуулж байгаа байгууллагад үйлчлэх тээврийн хэрэгслийг нэвтрэх зөвшөөрөл болон бараа, бүтээгдэхүүн, материалын жагсаалтыг үндэслэн шалгаж нэвтрүүлнэ.

3.15.Төрийн ордонд байрладаг төрийн байгууллагын албан хэрэгцээнд зориулсан, эсхүл Төр, засгийн үйлчилгээг эрхлэх газраас аж ахуйн нэгж, байгууллагатай байгуулсан гэрээний дагуу хүргэлтээр авах бараа, бүтээгдэхүүн, материалыг Төрийн ордонд нэвтрүүлэх талаарх албан бичгийг холбогдох нэгж жил бүрийн 12 дугаар сард багтаан Хамгаалалтын хэлтэст хүргүүлсэн бол тухайн бараа, бүтээгдэхүүн, материалыг дараагийн жилийн турш Хамгаалалтын хэлтэс тухай бүр хяналт тавьж, шалган нэвтрүүлнэ. 

3.16.Төрийн ордонд зохион байгуулагдах аливаа арга хэмжээнд шаардлагатай бараа, бүтээгдэхүүн, материалыг Төрийн ордонд нэвтрүүлэхдээ тухайн арга хэмжээг зохион байгуулж байгаа байгууллагын холбогдох нэгж Хамгаалалтын хэлтэст урьдчилан албан бичгээр мэдэгдэж, зөвшөөрөл авах бөгөөд тухайн бараа, бүтээгдэхүүн, материалд Хамгаалалтын хэлтэс хяналт тавьж, шалган нэвтрүүлнэ.

3.17.Улсын Их Хурлын гишүүн, Засгийн газрын гишүүн, холбогдох байгууллагын албан хаагчид ирүүлсэн мэндчилгээ, бэлэг, дурсгалын зүйлийг Төрийн ёслолын газар төрийн тусгай шуудангаас хүлээн авч холбогдох  албан тушаалтан, албан хаагчид нь хүлээлгэж өгнө. 

3.18.Төрийн ордонд зэвсгийн чанартай болон согтууруулах ундааны зүйлсийг нэвтрүүлэхгүй.

Дөрөв.Төрийн ордон, түүний нутаг дэвсгэрт нэвтрэх тээврийн 
 хэрэгсэлд зөвшөөрөл олгох, тээврийн хэрэгслийг нэвтрүүлэх

4.1.Төрийн ордны хамгаалалтын бүсийн хашааны зүүн урд талын болон баруун урд талын хаалгаар Ерөнхийлөгч, Улсын Их Хурлын дарга, Ерөнхий сайдын хамгаалалтын цувааг нэвтрүүлнэ. 


4.2.Ерөнхийлөгч, Улсын Их Хурлын дарга, дэд дарга, Ерөнхий сайд, Шадар сайд, Монгол Улсын Засгийн газрын Хэрэг эрхлэх газрын даргын хөлөглөн яваа тээврийн хэрэгслийг Төрийн ордны зүүн урд талын болон баруун урд талын нуман хаалгаар, шаардлагатай тохиолдолд Төрийн ордны бусад хаалгаар нэвтрүүлнэ.

4.3.Төрийн ордны хамгаалалтын бүсийн хашааны зүүн хойд талын болон баруун хойд талын хаалгаар Хамгаалалтын хэлтсээс олгосон зөвшөөрөл бүхий тээврийн хэрэгслийг нэвтрүүлнэ. 

4.4.Энэ журмын 4.3-т заасан зөвшөөрөл дараах төрөлтэй байна:
 	4.4.1.зогсоолын; 
4.4.2.түр нэвтрэх.

4.5.Хамгаалалтын хэлтэс дараах журмаар Төрийн ордны хамгаалалтын бүсэд нэвтрэх тээврийн хэрэгслийн зөвшөөрөл олгоно:

4.5.1.Улсын Их Хурлын гишүүний өөрийн өмчлөлийн тээврийн хэрэгслийн гэрчилгээ, эсхүл түүний хамаарал бүхий этгээд, эсхүл түүний хамаарал бүхий хуулийн этгээдийн өмчлөлийн тээврийн хэрэгслийн гэрчилгээг үндэслэж хоёр хүртэлх тээврийн хэрэгсэлд энэ журмын 4.4.1-д заасан зогсоолын зөвшөөрөл;

4.5.2.Төрийн ордонд байрладаг төрийн байгууллагын орон тооны ажилтны өөрийн өмчлөлийн тээврийн хэрэгслийн гэрчилгээ, ажлын үнэмлэхийг үндэслэж нэг тээврийн хэрэгсэлд энэ журмын 4.4.1-д заасан зогсоолын зөвшөөрөл;

4.5.3.Улсын Их Хурлаас удирдлагыг нь томилдог байгууллага, Улсын дээд шүүх, Үндсэн хуулийн цэц, Улсын ерөнхий прокурорын газар, Шүүхийн ерөнхий зөвлөл, яам, агентлагийн албаны тээврийн хэрэгсэлд албан ажлын шаардлагыг харгалзан тухайн байгууллагын хүсэлтийг үндэслэн энэ журмын 4.4.2-т заасан түр нэвтрэх зөвшөөрөл. 

4.6.Энэ журмын 4.4.2-т заасан түр нэвтрэх зөвшөөрөл нь холбогдох албан тушаалтныг Төрийн ордны үүдэнд буулгаад хөдлөх зөвшөөрөл буюу Төрийн ордны хамгаалалтын бүсээр нэвтрэн өнгөрөх зөвшөөрөл байна.

4.7.Улсын Их Хурлын гишүүн, Засгийн газрын гишүүн, гадаад улсын Элчин сайд, олон улсын байгууллагын байнгын болон суурин төлөөлөгчийн тээврийн хэрэгслийг Төрийн ордны хойд талын талбайд, шаардлагатай тохиолдолд аль ч талбайд байрлуулна. 

4.8.Төрийн ордонд байрладаг төрийн байгууллагын ажилтны зөвшөөрөл бүхий тээврийн хэрэгслийг Төрийн ордны баруун, зүүн талын талбайд байрлуулна.

4.9.Гадаад улсын өндөр, дээд хэмжээний зочин, төлөөлөгчийн айлчлалын болон төрийн ёслол, хүндэтгэлийн арга хэмжээний үед тээврийн хэрэгсэл байрлуулах болон зогсоолын талбайтай холбоотой асуудлыг Хамгаалалтын хэлтэс хариуцан зохион байгуулж, мэдээллийг  холбогдох байгууллагад өгнө.

4.10.Төрийн ордны хойд талын талбайд хөгжлийн бэрхшээлтэй иргэнд зориулсан тэмдэглэгээ бүхий гурваас доошгүй зогсоолыг тусгайлан гаргана.

4.11.Тээврийн хэрэгслийн ачааллыг харгалзан энэ журмын 4.10-т заасан зогсоол сул байгаа тохиолдолд бусад тээврийн хэрэгслийг зогсоох зохицуулалтыг хийж болно. 

4.12.Төр, засгийн үйлчилгээ эрхлэх чиг үүрэг бүхий байгууллагын үйлчилгээнд ажиллах болон цаг үеийн үйл ажиллагаанаас хамаарсан зайлшгүй нэвтрэх шаардлагатай тээврийн хэрэгслийн жагсаалтыг холбогдох байгууллагаас Хамгаалалтын хэлтэст урьдчилан ирүүлснийг үндэслэж шалган нэвтрүүлнэ.

4.13.Тээврийн хэрэгслийг зөвшөөрөгдсөн талбайд нүүрэн талыг нь Төрийн ордон руу харуулан байрлуулна.
4.14.Гадаадын дээд, өндөр хэмжээний зочин, төлөөлөгч болон  Ерөнхийлөгчид итгэмжлэх жуух бичиг гардуулах Элчин сайдын тээврийн хэрэгслийг байрлуулах асуудлыг Монгол Улсын Төрийн ордны тухай хуулийн 8 дугаар зүйлийн 8.4 дэх хэсэгт заасны дагуу Төрийн ёслолын газар тогтооно.

Тав.“Төрийн ёслол, хүндэтгэлийн өргөө” 
цогцолборт нэвтрүүлэх

5.1.Ерөнхийлөгч, Улсын Их Хурлын дарга, Ерөнхий сайд Төрийн ёслолын газраас тогтоосон маршрутын  дагуу “Төрийн ёслол, хүндэтгэлийн өргөө” цогцолборт нэвтэрнэ. 

5.2.“Төрийн ёслол, хүндэтгэлийн өргөө” цогцолборт зохион байгуулах ёслол, хүндэтгэлийн арга хэмжээнд уригдсан гадаад улсын зочин, төлөөлөгчийг Төрийн ёслолын газраас урьдчилан албан бичгээр өгсөн нэрсийн дагуу шалган нэвтрүүлнэ.

5.3.“Төрийн ёслол, хүндэтгэлийн өргөө” цогцолборт зохион байгуулах ёслол, хүндэтгэлийн арга хэмжээнд уригдсан гадаад улсын зочин, төлөөлөгчийг Төрийн ёслолын газрын ажилтан угтан авч, Төрийн ёслолын журамд заасны дагуу залж, ёслолын арга хэмжээ дууссаны дараа үдэж гаргана. 

5.4.Монгол Улсын Их Хурлын үйл ажиллагаа, Төрийн ордон, “Төрийн ёслол, хүндэтгэлийн өргөө” цогцолбор, Төрийн түүхийн музей үзэж, танилцах иргэдийг Төрийн ордны урд талын гол хаалгаар нэвтрүүлнэ. 

[bookmark: _Hlk103586060]5.5.Ерөнхийлөгч, Улсын Их Хурлын дарга, Ерөнхий сайдын оролцох арга хэмжээг сурвалжлах хэвлэл мэдээллийн ажилтныг Төрийн ордонд нэвтрэх цахим үнэмлэх, холбогдох байгууллагын хэвлэл мэдээллийн асуудал хариуцсан нэгжээс урьдчилан албан бичгээр өгсөн нэрсийн дагуу Хамгаалалтын хэлтэс шалган нэвтрүүлнэ.

Зургаа.Журам зөрчигчид хүлээлгэх хариуцлага

	6.1.Энэ журмыг зөрчсөн этгээдэд холбогдох хууль тогтоомжид заасан хариуцлага хүлээлгэнэ.

Монгол Улсын Их Хурлын Ерөнхий нарийн бичгийн 
дарга, Монгол Улсын Ерөнхийлөгчийн Тамгын 
газрын дарга, Монгол Улсын сайд, Засгийн газрын 
Хэрэг эрхлэх газрын дарга, Төрийн тусгай хамгаалалтын
газрын даргын 2024 оны … дугаар сарын …-ны өдрийн
… дугаар хамтарсан тушаалын  2 дугаар хавсралт


МОНГОЛ УЛСЫН ТӨРИЙН ОРДОНД
БАРИМТЛАХ ДЭГ ЖУРАМ

Нэг.Нийтлэг үндэслэл

[bookmark: _Hlk179621164]1.1.Монгол Улсын Төрийн ордны тухай хууль, Төрийн тусгай хамгаалалтын тухай хууль болон холбогдох бусад хууль тогтоомжийг хэрэгжүүлэхэд энэ журмыг баримтална.

1.2.Төрийн ордонд байрладаг байгууллагын албан хаагч, Төрийн ордонд холбогдох зөвшөөрлийн дагуу нэвтэрсэн иргэн, албан тушаалтан энэ журмыг чанд баримталж ажиллана.

Хоёр.Төрийн ордон, түүний нутаг дэвсгэрт баримтлах
 дэг журам 

2.1.Төрийн ордон, түүний нутаг дэвсгэрт дараах дэг журмыг баримтална:

2.1.1.Төрийн ордны хурал, зөвлөгөөн, уулзалтын танхим, албан тасалгааг зориулалт бусаар ашиглахгүй байх;

2.1.2.Улсын Их Хурал, Засгийн газрын мэдээлэл өгөх цэг, индэрийг Улсын Их Хурлын гишүүн, Засгийн газрын гишүүнээс бусад иргэн, албан тушаалтан ашиглахгүй байх;

2.1.3.эрх бүхий албан тушаалтнаас холбогдох хууль тогтоомжийн дагуу тавьсан албан шаардлагыг биелүүлэх;

2.1.4.зөвшөөрөлгүй, эсхүл эвдрэл, гэмтэлтэй тээврийн хэрэгслийг Төрийн ордны хамгаалалтын бүсэд нэвтрүүлэхгүй байх;

2.1.5.албан ажлын зайлшгүй шаардлагатайгаас бусад тохиолдолд тээврийн хэрэгслийг 23:00 цагаас хойш Төрийн ордны хамгаалалтын бүсээс гаргасан байх;

2.1.6.эрх бүхий албан тушаалтантай уулзах зөвшөөрлийн хугацааг хэтрүүлэхгүй байх, нэвтэрсэн хаалгаараа гарах; 

2.1.7.уулзахаар зөвшөөрөл авсан эрх бүхий албан тушаалтнаас өөр хүнтэй уулзах, бусад өрөө, тасалгаагаар хэсэх, бусдад саад болохгүй байх;

2.1.8.Төрийн ордонд нэвтрүүлэхийг хориглосон эд зүйлсийг авч орохгүй байх;

2.1.9.Төрийн ордонд согтууруулах, мансууруулах зүйл хэрэглэсэн хүнийг, Төрийн тусгай хамгаалалтын газраас урьдчилан сэрэмжлүүлсэн хүнийг нэвтрүүлэхгүй байх;

2.1.10.Төрийн ордны эд хөрөнгө, үзмэр, хүндэтгэлийн зүйлсийг эвдэж гэмтээхгүй байх;

2.1.11.Төрийн ордонд нэвтрэхдээ бусдын үнэмлэхийг ашиглахгүй, үнэмлэхээ бусдад шилжүүлэхгүй байх;

2.1.12.Төрийн ордон дотор сэлгүүцэхгүй, чанга ярихгүй, олуулаа бөөгнөрч хонгил, шатны зорчих хэсэгт бусдад саад болохоор зогсохгүй байх; 

2.1.13.Төрийн ордонтой танилцахаар орохдоо дуу, дүрсний бичлэг хийх боломжтой төхөөрөмж, гар утас, зургийн аппарат зэргийг зөвшөөрөлгүйгээр авч орохгүй байх;

2.1.14.Улсын Их Хурлын үйл ажиллагаа, Төрийн ордон,  “Төрийн ёслол, хүндэтгэлийн өргөө” цогцолбортой танилцахдаа Төрийн ордонд байрладаг төрийн байгууллагын албан хаагчийн өрөө, тасалгаанд нэвтрэхгүй, бусдад саад болохгүй байх;

2.1.15.Монгол Улсын Их Хурлын үйл ажиллагаа, Төрийн ордон,  “Төрийн ёслол, хүндэтгэлийн өргөө” цогцолбортой танилцахдаа овор ихтэй зүйл, багаж хэрэгсэл авч орохгүй байх;

2.1.16.цай зөөгч, жижүүрийн үүрэг гүйцэтгэж байгаа цахилгаанчин, сантехникч, мужаан, өдрийн үйлчилгээний ажилтнуудаас бусад үйлчилгээний ажилтан ажлын цагаар хонгилоор явахгүй байх;

2.1.17.Төрийн ордны болон “Төрийн ёслол, хүндэтгэлийн өргөө” цогцолборын хананд зөвшөөрөлгүйгээр зураг, бусад эд зүйл өлгөхгүй, байрлуулахгүй байх;

2.1.18.Төрийн ордны гадаах зөвшөөрөгдсөн цэгээс бусад газарт утаат тамхи татахгүй байх;
	
[bookmark: _Hlk179621382]2.1.19.Төрийн ордонд байрладаг төрийн байгууллагын ажилтан өрөө, тасалгаандаа гал түймэр гаргаж болзошгүй асаагуур, лаа, арц, хүж асаахгүй байх;

	2.1.20.гал унтраах анхан шатны багаж, хэрэгсэл /бүх төрлийн гал унтраагуур, ГК/-ийг цэвэрлэгээ, үйлчилгээ хийхээс бусад тохиолдолд дур мэдэж зөөвөрлөх, лац, ломбыг хөдөлгөхгүй байх.

2.2.Төрийн ордон, түүний хамгаалалтын бүсэд гэмт хэргийн шинжтэй үйлдэл гарсан тохиолдолд Хамгаалалтын хэлтсийн ээлж хариуцсан дарга Төрийн тусгай хамгаалалтын газрын жижүүр болон харьяа дүүргийн цагдаагийн байгууллагад мэдэгдэж, шалгуулах арга хэмжээ авна.

Гурав.Журам зөрчигчид хүлээлгэх хариуцлага

	3.1.Энэ журмыг зөрчсөн этгээдэд холбогдох хууль тогтоомжид заасан хариуцлага хүлээлгэнэ.

